
Txinpantzeen harri aroa 

Boli Kostako paraje urrun batean, orain 4.300 urte txinpantzeek fruitu lehorrak kraskatzeko erabilitako langaien aztarnak aurkitu dituzte; haien teknologiaren zantzu antzinakoena dira. 

Arantxa Iraola 

Handiegiak gizakienak izateko. 200 gramo eta 7 kilo artekoak dira Boli Kostan --Tai parke nazionalean-- aurkitu dituzten harrizko mailu eta euskarriak. Zaharregiak ere bai. Orain 4.300 urtekoak direla diote adituek, eta garai hartan ez zela modu iraunkorrean gizakirik bizi inguru horietan. Horrek pentsarazi die lanabes horiek txinpantzeek erabili zituztela jaten zituzten fruitu lehorrak --hurrak, gehienetan-- kraskatzeko. Proceedings of the National Academy of Science aldizkarian eman dute aurkikuntzaren berri. Pozik. Harago begiratu nahian. «Teknologia ez da soilik gizakien kontua», esan du ikertzaileetako batek, Calgaryko Unibertsitateko (Kanada) Julio Mercaderrek. 

Txinpantzeen teknologiaren zantzu antzinakoena dira aurkitu dituzten aztarnak. Eta hau hasiera baino ez omen da. «Txinpantzeen materia kulturak historiaurre luzea izan zuen, eta sustraiak baino ez gara hasi ikusten», eman dute aditzera ikerketan. 

GALDERAK. Aspaldiko galderak berritu dira aurkikuntzarekin. Defendatu izan ohi da txinpantzeek gizakietatik ikasi zutela lanabesak erabiltzen. Beste zenbait adituren arabera, ordea, harrizko teknologia erabiltzeko gaitasuna biek jaso zuten jatorrizkoa zuten enborretik. 

Aurkikuntza honek ez du deus definitiboa argitu, baina garai hartan eta inguru hartan populazio iraunkor bakarra txinpantzeek osatutakoak zela pentsatzen dute ikerketa egin duten adituek, eta aurkikuntza txinpantzeen ahalmenaren erakusgarri izan daitekeela. Pozik azaldu dute, gainera, soilik tximuek jaten dituzten fruitu lehorren aztarnak aurkitu dituzte lanabesetan. Beste zenbait adituk, ordea, aski motibo ez dute ikusten ondorio handietarako. 

